Коми литература подув пуктысь Иван Куратовлӧн творчествоӧн кутасны паськыда тӧдмӧдны Россияын да сылӧн суйӧр сайын. 

Та йылысь сёрнитісны лӧддза-номъя тӧлысь 4 лунӧ Иван Куратовлӧн чужӧмсяньыс 175 во тырӧмлы сиӧм мероприятиеяс дасьтӧм да 2014 воын нуӧдӧм кузя оргкомитетлӧн заседание вылын. Оргкомитетӧ пырысьяс видлалісны позянлун нуӧдны тшупӧда мероприятиеяссӧ, кодъясӧс сиӧма И. Куратовӧс казьтылӧмлы, Москваын да Санкт-Петербургын Коми Республикаӧс петкӧдланінъясын, а сідзжӧ Россияса ӧткымын финн-йӧгра дінмуын. Эм сідзжӧ кӧсйӧм ветлыны Коми Республикаса делегацияӧн Алматы карӧ (Казахстан), кӧні гижысь оліс бӧръя воясӧ.

«Иван Алексеевич – енбиа коми гижысь, вуджӧдчысь. Сылӧн кывбуръясыс зэв тӧдчанаӧсь Россияса финн-йӧгра поэзияын. Та вӧсна Иван Куратовлӧн творчествоӧн, дерт жӧ, колӧ тӧдмӧдны и миян республикаысь бокын олысь йӧзӧс», - шуис Коми Республикаса Юралысьӧс вежысь, оргкомитетса веськӧдлысь Тамара Николаева.

Кыдз пасйис культураса министр Артур Рудольф, тшупӧда мероприятиеяслӧн шӧр могыс –  видзны да паськӧдны поэтлысь литература творчествосӧ, коми войтырлысь кыв да культура традицияяссӧ, сӧвмӧдны Россияса войтыръяслысь нематериальнӧй культурасӧ да дінмукостса ёртасьӧмсӧ.

Тшупӧда пас коллялігӧн кӧсйӧны йӧзӧдны Куратов йылысь материалъяс ӧктӧд, сылӧн кывбуръясӧн да литература геройяслӧн миниатюраясӧн альбом, петкӧдлыны поэтлӧн олӧм да творчество йылысь «Миянлы тӧдтӧм Куратов» фильм.

Тамара Николаева тӧдчӧдіс  оргкомитетса участникъяслы, мый тшупӧда мероприятиеясӧ колӧ кыскыны и челядьӧс, шуам, котыртны велӧдчысьяслы Куратовлӧн вӧвлӧминъясӧ, Куратов сиктса Литературнӧй геройяс музейӧ экскурсияяс.

Чайтсьӧ, мый 2014 воын Комиын том йӧз костын прӧйдитас «Выль нимъяс» республиканскӧй художествоа кыв конкурс, республикаса поэтъяслӧн да гижысьяслӧн тшупӧда кадпасъяслы сиӧм коми кыв вылын творчество уджъяс конкурс, поэтлӧн олӧмлы да творчестволы сиӧм коми литература  кузя олимпиада, лыддьысьяс конкурс, викторина, Том филологъяслӧн XIV гожся университет уджалігдырйи литературнӧй фестиваль, поэзиялӧн да йӧзкост творчестволӧн «Менам муза» гаж.

«2014 восӧ Россияса Президент шуис Культура воӧн. Иван Куратовлӧн тшупӧда паслы сиӧм лоӧмторъясыс бур боксянь петкӧдчасны Культура волы сиӧм федеральнӧй тшупӧда мероприятиеяс пӧвстын», - тӧдчӧдіс видзӧдлассӧ Тамара Николаева. 

*** Иван Алексеевич Куратовлысь нимсӧ сетӧма сылӧн чужан Кебра сиктыслы (ӧні – Сыктыв районса Куратов сикт), Сыктывкарса да Алматы карса (Казахстан Республика) уличаяслы, «И.А. Куратов нима Сыктывкарса гуманитарно-педагогическӧй колледж» шӧр тшупӧда уджсикасӧ велӧдан Коми Республикаса канму асшӧр учреждениелы да «И.А. Куратов нима ӧткымын предмет пыдісянь велӧдан 1 №-а шӧр школа» Сыктывкарса муниципальнӧй асшӧр велӧдан учреждениелы.

Сыктыв районса Куратов сиктын пыр котыртӧны да нуӧдӧны И.А. Куратовлӧн творчестволы сиӧм мероприятиеяс. 1978 восянь быд во нуӧдсьӧ Куратов нима поэзия гаж, сійӧ ас кадӧ шусис «Менам музаӧн» да «Иван лун гажӧн».
